                 Әтәс төп гомуми белем бирү мәктәбе
                



                                                            Төзеде: башлангыч класс укытучысы
                                                         Мирзаянова Р.М.
        Тема:   Әтием-әнием – минем пар канатым.

                                ( 1 класслар өчен  класс сәгате)

Максат: балаларны  ата-аналарга карата игътибарлы булырга, аларны ихтирам итәргә өйрәтү; ата-аналарга карата кадер-хөрмәт, ярату хисе тәрбияләү; ата-ананың кайгыртучанлыгын аңларга, тыңлаучан булырга өйрәтү; гаиләләр белән танышу.
Җиһаз: магнитафон, касета, мәкальләр язылган плакатлар, гаилә альбомнары, балаларның үз гаиләләрен чагылдырган рәсемнәре, әти-әниләр турындагы иншалар, сигнал карточкалар.

                                                 Дәрес барышы.

1. Магнитафон язмасында Чулпан Мортазина башкаруында “Пар канатым” дигән җыр яңгырый.
· Укучылар, сез кемнәр турында җыр тыңладыгыз?

Әти-әниләребез безнең кадерлеләребез, алар безнең пар канатыбыз. Димәк, бүгенге сыйныф сәгатендә без кемнәр турында сөйләшәчәкбез? 

Дәресебезнең дә темасы “Әтием-әнием-пар канатым”

Дәресебезнең эпиграфы: Гаиләм минем-якты оя,
                                           Күңелгә җылы бирә.

                                           Әти-әни, туганнарым

                                            Һәрчак ярдәмгә килә.

Әти! Нинди матур яңгырашлы, йөрәккә ятышлы, җылы исем. Ә аның янәшәсендә “әни” сүзе дә торса, ул тагы да матуррак ишетелә. Әти-белән әни булганда гына хөр күңел белән кайгы-хәсрәтсез яшисең.

Әни, әнкәй, әнием! Кадерләп назлап әйтәбез, күңелебездәге бөтен рәхмәтне шушы гади сүзгә салабыз, һәрвакыт яныбызда булган, уңышларыбыз өчен шатланып, кайгыларыбызны уртаклашып яшәгән әниебезгә дәшәбез.
Балагызның берәве сез,

Гаиләнең йөрәге сез,

Иминлекнең терәге сез,

Һәркемнең кирәге сез.

Сез чаялар, сез батырлар

Сез дөньяда иң матурлар

Сез булганда тормыш ямьле,

Сез булганда яшәү гамьле.

2. “ Тылсымлы сүзләр” уены.

Сыйныфтагы малайлар әниләргә карата, ә кызлар әтиләргә карата әйтелә торган ягымлы сүзләрне әйтәләр.

3. Әтиләр әниләр турында.
1) Әнием күз нурым.

Җир йөзендә иң гүзәл, иң олы, иң матур сүз-әни. Әни дип безнең телебез ачылган. Иң беренче адымнарыбызны да әни ярдәме белән киткәнбез. Сиңа ничә яшь булса да, һәрвакыт әнинең кайгыртуы кирәк. Әнинең яратуы никадәр көчле булса, яшәве дә шулкадәр рәхәт, якты, шатлыклы була.
2). Бер укучы әнисе турында язып алып килгән иншасын укый.

· Балалар янында кемнәр вакытларын күбрәк үткәрәләр?

Нәтиҗә.

Димәк, әниләр безне дөньяга китерәләр, җил-яңгыр тидерми тәрбияләп үстерәләр, ашаталар, эчертәләр, әдәплелеккә өйрәтәләр.

3) Бер укучы Р.Харисның “Әнием” шигырен сөйли.

   Әнием минем матур,                         Мин елышам әнигә,

  Күзләре якты, көләч.                          Әни миңа елыша.

  Шундый күңелле була                       Битләре аның кайнар,

  Ул өйгә кайтып кергәч.                      Ә куллары йом-йомшак.          

                             Конфет та кирәк түгел,

                             Кирәк түгел курчак та,

                             Чөнки мин әниемне

                             Алдым инде кочаклап.

4) Әтием- горурлыгым.

Гаиләдә иң зур, баш кеше-әти. Чөнки ул гаиләнең барлык башка кешеләре турында кайгырта, җил-яңгырдан саклый,  төрле авырлыклар килгәндә аларны яклый. Өйдәге иң авыр эшләрне дә әти эшли.Ул өйнең терәге таянычы.

5) Бер укучы әтисе турында язган иншасын укый.

Нәтиҗә.

6) Димәк, әтиләр гаиләнең барлык кешеләре турында кайгыртучылар.Алар өйнең терәге, таянычы.

7) Бер укучы В.Хәйруллинаның “Әти бик кирәк кеше” шигырен укый.
 Әти эштән кайтып керсә,                Хәлне сорый баштан сыйпап,

Өйләр китә яктырып.                       Миңа чаңгы көйләшә.

Көне буе сагынгандыр,                    Әнием белән дә әти   
Ул да кайта атлыгып.                       Гел елмаеп сөйләшә.

                      Барыбызга да булыша

                      Үзенең дә күп эше.

                       Әнигә, миңа, сеңлемә

                       Әти- иң кирәк кеше!

4. Әти-әниләр турында мәкальләр.

Укучылар өйдә әзерләп килгән мәкальләрен әйтәләр һәм мәгънәләрен аңлаталар.
· Өйнең яме ана белән.

· Әткәй-шикәр, әнкәй-бал.

· Ана- шәфкать диңгезе. 

· Әни суккан авыртмый.

· Ата-беләк, ана-йөрәк.

· Балага иң куатле кеше-ата.

· Ата-ананы тыңламаган, олыгайгач үзе дә игелек күрмәс.

· Ата-ана теләге утка-суга батырмас.

5. “Әти-әниләрне таныйсызмы?” уены.

                (Тактада балаларның номерлап исемнәре язылган плакат эленә. Укытучы балаларның әти-әниләре турында исемнәрен әйтми генә укый, ә балалар кемнең әтисе яки әнисе турында укылган, шуның исеме янындагы номерны күтәрәләр.)
а)  Ул бик ягымлы, тыйнак, балаларын яратучы, кайгыртучы әни. Аңа җәйге җылы яңгыр исеме кушканнар.Ул ике акыллы малай тәрбияләп үстерә. Безнең класска да ярдәм итеп тора. 

б)  Ул балта остасы, төзүче, алтын куллы, көчле кеше . Ике кызы бар. Спортны ярата. Балаларын да спортка тарта.
в)   Озын буйлы, кара чәчле, тырыш әни. Эшчеләрне тәмле ашлар белән сыйлый. Мотоциклда йөри, бик күп ирләр эшен башкара.Өч бала тәрбияләп үстерә.

г)   Ябык гәүдәле, кечкенә буйлы бик тырыш әни ул. Русчаны яхшы белә. Ярдәмчел. Бер кызы һәм бер малае бар.

6.   Ситуацияләр чишү.
- Алсуны дуслары уенга чакырды, ә әнисе аның кибеткә барып кайтуын үтенде. Алсу кайсын сайлар?

- Марат  мәктәптә начар билге алды һәм әти-әнисенә әйтмәскә булды. Марат дөрес эшләдеме?

7.  Укучылар сөйләвендә шигырьләр тыңлау.

   - Мирзаянова Зөһрә әнисе белән бергә чыгарган шигырен укый “Минем гаиләм”.

-  Рахманов Булат  Ф.Яруллинның “Бай кеше” шигырен сөйли.
Мин бай кеше

Күп малайлар

Карый миңа көнләшеп.

Юмарт булсам да аны мин

Бирә алмыйм өләшеп.

Очыйм дисәм, оча алам

Канатларым пар минем

Байлыгым шул- әтием дә

Әнием дә бар минем.

· Укытучы белән укучылар бергә  Ш.Галиевның “Җирдә миңа ни кирәк?” шигырен сөйлиләр.
· Укытучы                                 укучылар

Җирдә миңа ни кирәк?          Без яшәгән өй кирәк!

Җирдә миңа ни кирәк?          Туган үскән ил кирәк!

Җирдә миңа ни кирәк?          Мәңге имин ил кирәк!

Җирдә миңа ни кирәк?          Әти дә әни кирәк!
8. Йомгаклау.

     - Укучылар, бервакытта да әти-әниләрегезгә авыр сүз әйтмәгез, начар эшләр белән күңелләрен төшермәгез, сүзләрен тыңлагыз, ярдәм итегез.Кая да булса чыгып киткәндә әти-әниләрегездән рөхсәт сорап китегез.Зур үскәч тә, безгә әти-әниләр кирәк.Ислам дине дә ата-ананы һәм беренче чиратта ананы хөрмәт итәргә өнди. “Җәннәт аналарның аяк астында “диелә хәдистә. Коръәндә “Ата-анага уф та димә” диелгән. Бу сүзләрне истән чыгармыйк. Әти-әниләргә саулык-сәламәтлек, озын гөмер  телик. Бергә-бергә бәхеттә, шатлыкта , озак-озын гомер сау-сәламәт булып яшәргә язсын. Шуны теләп дога укып китик.
  ( Актаныш районы Әтәс төп гомуми белем бирү мәктәбенең башлангыч класс укытучысы Мирзаянова Рәмилә Мехаматнур кызы.)






